
Inatsisartut Suleriaasianni § 36 naapertorlugu apeqquteqaat aallaavigalugu siunnersuut imaattoq 

matumuuna saqqummiuppara:  

Angajoqqaat meeraasa amerlassusaat naapertorlugu akileraartarnikkut ilanngaateqalerunik 

inuiaqatigiinni amerliartuaarnissamut iluaqutaasinnaanersoq pillugu apeqquteqaat 

aallaavigalugu oqallisissiassatut siunnersuut.  

(Inatsisartunut ilaasortaq Aqqalu C. Jerimiassen, Atassut)  

 

Kinguaassiorlusi amerliartoritsi. Ajoraluartumilli nunatsinni amerliartorunnaarnikuuvugut. 

Meerartaartut amerliartornatillu nunanut allanut nuuttartut ajoraluartumik amerlapput. Nunatsinni 

ilaqutariinneq akilersinnaanerulertariaqarpoq. Meerartaarneq akilersinnaanerulertariaqarpoq.  

Akit qaffakkiartuinnartut nunarsuatsinni akit peqqutaallutik, nunattalu avataaniit nioqqutissanik 

tikisitsinerujussuaq tamatsinnut, pingaartumillu meerartalinnut assut unammillernarpoq. 

Nioqqutissat akiisa, niuernikkut, tunisassiornikkut, ineqarnermut allarpassuarnullu suliatsinnut 

ilanngullugu maanna Atassummiit siunnersuutigaarput meeqqat inunngorneranniit meeqqat 

atuarfianni naammassinissaasa tungaanut, najugaqatigisillugit pilersuisutut akileraarutiniit 

procentinik ilanngaanneqarsinnaalernissaat.  

Siunnersuutigaarpullu meeraqaraanni ataatsimik 2%-mik ilanngaanneqarsinnaalernissaq, marlunnillu 

meeraqaraanni 4%-mik osv. Siunnersuutigissavarpullu assigiimmik tamanut atuutsinneqassasoq, 

isertitat apeqqutaatinnagit. Siunissami sulisussat ikiliartuaartussaapput, utoqqaallu pilersugassat 

amerliartorlutik. Malinnaassagutta siunissamut una siunnersuut eqqanaarinneqataasinnaavoq, naak 

ullumikkut akileraartarnikkut nunatta karsianiit isertitassanik annaasaqaataaffiusinnaagaluartoq, 

siunissami iluanaarutissarput annertusissaaq, ullumikkullu ilaqutariinnullu meerartalinnut 

oqilisaataalluni.  

Inuusuttortagullu nunatta avataani ilinniareerlutik nunatsinnut uternissaat aamma taamatut 

pilerinarsarsinnaavarput. Unalu oqallissaarutitut siunnersuut soqutigineqassappat aningaasatigut 

qanoq naleqarsinnaanera qanorlu aaqqissuussaanissaa misissugassatut tullissaatut 

alloriarfigisinnaalissagaluarparput. Nunatsinni amerliartornissarput aqqutissiuutsigu, ilaqutariinneq 

meerartaartarnerlu pilerinartuuli, siunissamullu pitsammik aqqutissiuussinissaq aallartitsigu.  

 


